Y Profiad o fod yn perthyn i Iesu Grist.

Darllena: Effesiaid 2:12-13

12 Cofiwch eich bod chi bryd hynny yn gwybod dim am y Meseia. Doeddech chi ddim yn perthyn i bobl Dduw, nac yn gwybod dim am yr addewid a'r ymrwymiad wnaeth Duw. Roeddech chi'n byw yn y byd heb unrhyw obaith a heb berthynas gyda Duw. 13 Ond bellach, dych chi wedi cael eich uno gyda'r Meseia Iesu! Dych chi, oedd mor bell i ffwrdd ar un adeg, wedi cael dod i berthyn, a hynny am fod y Meseia wedi gwaedu a marw ar y groes.

Dw i’n mynd i sôn am y profiad o fod ‘Yng Nghrist’, neu’r profiad o gael ein uno gyda'r Meseia Iesu! Dyma’r profiad o gael dod i berthyn i Iesu. Mae’n rhaid i bob un sy’n Gristion go iawn gael profiad o Iesu Grist, o fod yn un â Christ, neu o fod ‘Yng Nghrist’.
Paul, cynrychiolydd arbennig (apostol) Iesu sy’n sgwennu’r llythyr yma at y Cristnogion yn Effesus – ond yr un yw’r neges i ni heddiw.
D’wedodd Paul wrth yr Effesiaid eu bod nhw wedi bod heb Grist, heb obaith a heb berthynas â Duw. Ond, roedd eu sefyllfa wedi newid am fod Iesu wedi gwaedu a marw ar y groes; oherwydd hyn roedden nhw wedi cael dod yn agos at Dduw. Roedden nhw wedi cael eu ‘huno’ gyda Iesu, roedden nhw ‘Yng Nghrist’.
Mae’n angenrheidiol bod pob un ohonon ni’n cael y profiad o gael ein huno gyda'r Meseia Iesu! 
Fedrwn ni ddisgrifio’r profiad?  
1. Mae dod yn Gristion yn golygu cael profiad (nid theori’n unig, nid athroniaeth am ffordd o fyw ydy Cristnogaeth), mae na ryw newid yn digwydd i ni.
Pam fod rhaid i mi bwysleisio y profiad? 
a. Yn gyntaf, mae profiad yn rhan o natur Cristnogaeth.

Dychmyga dy fod ti’n eistedd i lawr am bryd a fwyd hefo dy deulu.   Ydych chi’n eistedd rownd y bwrdd a gwneud dim ond trafod y bwyd?
“O! Dyna felyn ydy’r India Corn!”

“ Www, grefi trwchus!”

“Mae’r broccoli’n wyrdd iawn!”

Ai dyna’r cwbl dych chi’n wneud – siarad am y bwyd? Mae yna rywbeth ar goll. Mae bwyd wedi ei wneud i’w fwyta. Dydy Cristnogaeth ddim yn rhywbeth i’w drafod yn unig! Mae Cristnogaeth yn rhywbeth i’w brofi, mae yna berson i ddod i’w adnabod!
Yn anffodus, siarad a thrafod ydy lot fawr o grefydda. Siarad a thrafod yn aml heb brofiad o fod yn perthyn i, neu o fod yn un â, Iesu. Does yna ddim profiad o fod ‘Yng Nghrist’. Canol a chalon Cristnogaeth ydy cael profiad o Dduw, profiad personol.
b. Dw i rioed wedi bod mewn hofrennydd. Byddai hi’n neis iawn cael mynd am dro mewn hofrennydd, ond s’dim ots! Galla i fyw heb y profiad. Ond, dychmyga bobl yng nghanol y môr, a’u cwch yn suddo. Mae’r hofrennydd yn dod i’w hachub, ac mae’r ‘winch’ yn cael ei gollwng i lawr. Nid mater o, “Byddai hi’n neis cael y profiad o fynd am dro mewn hofrennydd, ond gallai fyw hebddo,” fyddai hi wedyn!  

Bydden nhw naill ai’n mynd yn yr hofrennydd a byw, neu’n marw yn y môr.

Pam dw i eisiau annog profiad o Iesu Grist arnat ti? Achos, os oes gen ti brofiad o Iesu yna nefoedd am byth sydd o dy flaen di. Ond os wyt ti heb brofiad o Iesu – uffern am byth sydd o dy flaen di. Mae yna rywbeth mawr yn y fantol!

Mae’n rhaid i ti wneud yn siŵr fod gen ti brofiad o Iesu Grist, dy fod ti’n ‘un’ â fo.
c. Hefyd, mae’n bwysig i wneud yn siŵr fod gynnon ni brofiad o Iesu am fod yna dueddiad ynon ni i gyd i ddibynnu ar allanolion crefydd heb y profiad. 

Mae’n hawdd iawn i fyw yn grefyddol, a dilyn allanolion crefydd. Medrwn fynd i’r capel ar ddydd Sul, neu gadw rhai gorchmynion moesol drwy wneud hyn a’r llall. 
Ond mae cael profiad o Dduw yn golygu fod rhaid chwilio ein calonnau a holi cwestiynau i ni’n hunain, “Ydw i go iawn yn nabod Iesu”, “ Ydw i go iawn yn sori am fy mhechodau?”  
Wyt ti’n gweddïo? Wyt ti’n stryglo hefo sicrwydd? Wyt ti wir eisiau gwybod lle ti’n sefyll o flaen Duw? Mae’r pethau yma’n poeni’r enaid ac yn anodd.
Ein tueddiad ni ydy dibynnu ar grefydd yn unig.  Dyma’n union oedd yn wir yn nyddiau Iesu Grist hefyd – roedd crefydd yn amser Iesu yn boblogaidd iawn ond doedd na ddim profiad yn perthyn iddo. Un tro gwelodd Iesu goeden ffigys ar ochr y ffordd,

.......ac aeth draw ati ond doedd dim byd ond dail yn tyfu arni. Yna dwedodd, “Fydd dim ffrwyth yn tyfu arnat ti byth eto!”, a dyma'r goeden yn gwywo. (Mathew 21:19)

Roedd yna ddigon o ddail, ond doedd yna ddim ffrwyth yn tyfu ar y goeden. Roedd y goeden yn debyg i grefydd heb brofiad o Iesu – roedd yr allanolion (y dail) i gyd yno, ond roedd y peth pwysicaf, y ffrwyth, ar goll. Melltithiodd Iesu’r goeden ac mae’n melltithio’r math yna o grefydda, h.y. crefydd sy’n ddim byd ond allanolion heb brofiad.
ch.  Y rheswm olaf pam dw i am bwysleisio profiad ydy am fod y Beibl, sef   

      Gair Duw, yn ei annog e.  

 Dw i'n gofyn i Dduw, Tad bendigedig ein Harglwydd Iesu Grist, roi'r Ysbryd i chi i'ch goleuo a'ch gwneud yn ddoeth, er mwyn i chi ddod i'w nabod yn well. (Effesiaid 1:17)

Rhaid i ni nabod Duw. Cristnogaeth yn ei hanfod ydy profiad o Dduw, perthynas â Duw a chael ein huno gyda Iesu.

